
Lefel 2 Iechyd a Gofal Cymdeithasol: Egwyddorion a Chyd-destunau
Arfer da

· Gallwch weld yr holl wybodaeth a ddarparwyd gan CBAC ar gyfer y fanyleb ar y wefan (www.dysguiechydagofal.cymru); er enghraifft, manylebau, Canllawiau Addysgu, deunyddiau enghreifftiol a manylion ar gyfer cyflwyno asesiadau di-arholiad.

· Ewch i www.dysguiechydagofal.cymru i gofrestru er mwyn derbyn bwletinau e-bost ac i wirio am ddiweddariadau yn rheolaidd.

· Cysylltwch â'r Swyddog Pwnc os oes gennych unrhyw bryderon.


UNED 1:  PAPUR YSGRIFENEDIG

Drwy gydol y cwrs, dylid rhoi cyfleoedd i ddysgwyr weithio drwy amrywiaeth eang o gwestiynau arholiad yn yr amgylchedd dysgu ac fel gwaith cartref.

Dylai dysgwyr fod yn gyfarwydd â gosodiad y papur a gofynion y mathau gwahanol o gwestiynau fel: atebion byr, ysgrifennu strwythuredig ac ysgrifennu estynedig.

Dylai dysgwyr adolygu a dylid cynnwys rhai gwersi adolygu yn rhan o'u paratoadau ar gyfer yr arholiad.

Dylai dysgwyr fod yn gyfarwydd â'r termau amrywiol a ddefnyddir yn y papur arholiad a'u deall; Er enghraifft, 'awgrymwch', 'disgrifiwch', 'nodwch' (state), 'trafodwch', 'nodwch' (identify), 'gwerthuswch’.

Rhaid i ddysgwyr ddeall ‘meini prawf marcio’ y cwestiynau atebion estynedig, lle mae gofyn iddynt roi ffeithiau y mae'n rhaid eu cefnogi â rhesymau a thrafodaeth.  Gall y cynllun marcio a ddefnyddir ochr yn ochr â'r papur arholiad roi dealltwriaeth bwysig i ymgeiswyr o sut mae marciau'n cael eu dyfarnu, a dyfnder y wybodaeth sy'n ofynnol.

Dylai dysgwyr gael sawl cyfle i ymarfer ateb cwestiynau traethawd.  Mae'r rhan hon yn aml yn wannach yn yr arholiad oherwydd prin mae'r ymgeiswyr yn trafod y wybodaeth maen nhw'n ei rhoi, os o gwbl.

Yn ystod yr arholiad

Dylai ymgeiswyr:

· ddarllen a dilyn y cyfarwyddiadau ar y clawr blaen yn ofalus
· darllen y cwestiynau ac amlygu'r geiriau allweddol i'w helpu i ganolbwyntio ar y testun
· ateb mewn brawddegau llawn oni bai fod y cwestiwn yn gofyn am restr
· osgoi defnyddio pwyntiau bwled gan fod yr atebion sy'n deillio o hynny fel arfer yn rhai cyfyngedig
· edrych ar nifer y marciau sy'n cael eu dyfarnu am bob cwestiwn a gwneud yn siŵr bod atebion yn cynnwys digon o wybodaeth berthnasol
· defnyddio geiriau allweddol/iaith dechnegol
· perthnasu atebion i bob maes, h.y. Corfforol, Deallusol, Ieithyddol, Emosiynol, Cymdeithasol (PILES) fel y bo'n briodol, wrth ateb cwestiynau ar ddatblygiad neu lesiant, oni bai bod y cwestiwn yn nodi maes neu feysydd penodol
· rhoi ffeithiau, trafod ac ystyried pob agwedd fel materion cadarnhaol a negyddol mewn cwestiynau sy'n cael eu marcio gan feini prawf; pan roddir ffaith neu osodiad, dylid esbonio neu drafod hyn cyn symud ymlaen i'r ffaith nesaf
· cynllunio eu hatebion gan ddefnyddio geiriau allweddol ar gyfer cwestiynau ysgrifennu estynedig
· sicrhau bod eu llawysgrifen yn ddarllenadwy
· bod yn ymwybodol o'r amser a darllen drwy'r papur yn ofalus er mwyn sicrhau bod pob cwestiwn wedi'i ateb yn llawn


UNED 2:  ASESIAD DI-ARHOLIAD

Rhowch amserlen i ddysgwyr fel eu bod yn hollol ymwybodol o bryd fydd y sesiynau asesiad di-arholiad yn digwydd a bod ganddynt yr holl wybodaeth ac adnoddau angenrheidiol yn barod.

Rhaid i waith pob dysgwr gael ei ddilysu'n fewnol ar daflen glawr. Rhaid i'r ymgeisydd a staff ei llenwi a'i llofnodi a rhaid iddi fynd gyda'r gwaith cwrs.

Rhaid cyflwyno'r ddwy dasg ar gyfer Uned 2 ar yr un pryd ac erbyn y dyddiad cau a bennwyd.

Pob tasg

Mae Tasg 2 i'w gweld yn y fanyleb ac ni fydd yn newid drwy gydol oes y fanyleb.

Bydd dwy astudiaeth achos yn cael eu cynhyrchu ar ddechrau'r flwyddyn academaidd.

Cyn dechrau ar y dasg, mae'n hanfodol bod meysydd astudio craidd y fanyleb sy'n ymwneud â'r dasg/tasgau wedi'u cyflwyno i'r dysgwyr fel bod ganddynt yr holl wybodaeth a dealltwriaeth angenrheidiol.

Gwnewch yn siŵr bod gan ddysgwyr ddealltwriaeth o'r llwybr drwy'r dasg a bod ganddynt rywfaint o wybodaeth am gynnwys pob un o'r adrannau.

Rhaid sicrhau bod ymgeiswyr yn gwbl ymwybodol o'r dyraniadau amser ar gyfer yr amodau dan oruchwyliaeth ar gyfer pob tasg.

Cyn belled â phosibl, dylai'r dysgwyr gyflwyno eu gwaith gan ddefnyddio sgiliau TG.  Os bydd angen postio'r gwaith, dylid ei gyflwyno mewn ffeiliau meddal, gan ddangos enw a rhif arholiad yr ymgeisydd, ynghyd ag enw a rhif y ganolfan, ar y clawr blaen.

Dylai dysgwyr fod yn gyfarwydd â'r termau amrywiol a ddefnyddir yn y papur arholiad ac yn eu deall; Er enghraifft, 'awgrymwch', 'disgrifiwch', 'nodwch' (state), 'trafodwch', 'nodwch' (identify), 'gwerthuswch’.

Dylid defnyddio geiriau allweddol/iaith dechnegol.

Dylid cyfarwyddo dysgwyr i osgoi defnyddio maint ffont mawr neu faint ffont sy'n llai nag 11 pt.

Dylid defnyddio nodiadau'r ymgeiswyr, a ddefnyddir i gofnodi gwybodaeth yn ystod y tasgau, yn ystod y sesiynau asesu di-arholiad ac yna dylai'r ganolfan eu cadw.  NI ddylent gael eu hanfon at y cymedrolwr gyda'r adroddiad.

